
Inngangur 

Vinstrihreyfingin - grænt framboð kemur nú saman til reglulegs landsfundar í annað sinn í sögu sinni.  Liðlega tvö og hálft ár eru liðin síðan hreyfingin var stofnuð í aðdraganda Alþingiskosninganna 1999.  Á þessum tíma hefur hin unga stjórnmálahreyfing fengið sína eldskírn í hverri stjórnmálasnerrunni á fætur annarri, hún hefur fest sig í sessi og kynnt stefnumál sín þannig að eftir hefur verið tekið.  Sá hljómgrunnur sem Vinstrihreyfingin - grænt framboð hefur fengið er í senn hvatning til að halda áfram á sömu braut og sönnun þess að mikill fjöldi fólks vill að hér starfi og eflist róttækur, umhverfisverndarsinnaður flokkur.

Hlutverk Vinstrihreyfingarinnar - græns framboðs í íslenskum stjórnmálum er þeim mun mikilvægara sem ljóst er að naprir hægri vindar hafa að undanförnu skekið undirstöður samfélagsins. Leiðarljós síðustu ríkisstjórna undir forystu Sjálfstæðisflokksins, fyrst með Alþýðuflokknum og nú með Framsóknarflokknum, er blind trú á fjármagnið og markaðinn, nýfrjálshyggjan með sínum hörðu gildum.  Annars vegar hefur þetta leitt til vaxandi auðsöfnunar fárra og hins vegar til versnandi lífskjara þeirra sem minnst hafa efnin og til stórfelldrar byggðaröskunar. Heyja þarf kröftuga baráttu fyrir félagslegum réttindum og jöfnuði og fyrir varðveislu náttúru og umhverfis.

 
Framundan eru tvennar kosningar, fyrst til sveitarstjórna á vori komanda og til Alþingis ári síðar. Vinstrihreyfingin - grænt framboð stefnir ótrauð að því að gera sig gildandi á vettvangi sveitarstjórna og hafa þar áhrif til mótunar samfélagsins og umhverfis mannsins. Á vettvangi landsmálanna verður sótt fram í baráttunni fyrir gjörbreyttum áherslum, þar sem snúa verður af braut kaldrar markaðshyggju og einkavæðingar almannaþjónustunnar til stefnu jafnaðar, kvenfrelsis,  félagslegs réttlætis og samábyrgðar í þjóðfélaginu. Ekki síst þarf að leiða til öndvegis öfluga íslenska atvinnustefnu með fjölbreytni að leiðarljósi, stefnu sem virðir lögmál sjálfbærrar þróunar og þar sem  náttúru landsins og auðlindum er sýnd tilhlýðileg virðing.

Fjölbreytni
Yfirskrift og eitt meginstef þessa landsfundar er hugtakið fjölbreytni. Þetta hugtak vísar í okkar samhengi til margs í senn. Það vísar til þjóðfélags þar sem reynsla og hæfileikar kvenna eru virtir og nýttir til jafns við reynslu og hæfileika karla. Það vísar til fjölmenningarlegs þjóðfélags þar sem fólk af ólíkum uppruna og litarhætti sýnir hvert öðru virðingu, skilning og umburðarlyndi hvað varðar mismunandi menningarlegan bakgrunn, trúarbrögð, tungumál o.s.frv. Um leið er verið að vísa til fjölbreytni í menningu og mannlífi og allri samfélagsgerð. Samfélögin stór og smá, í sveit og borg, eiga öll að fá að njóta sín og blómgast á sínum eigin forsendum.

Orðið vísar ennfremur til þeirrar áherslu sem Vinstrihreyfingin – grænt framboð leggur á fjölbreytni í atvinnulífinu og til þeirra fyrirvara sem við höfum á vanhugsuðum risalausnum á sviði efnahags- og atvinnumála. Fjölbreytni er nátengt hugtökunum um sjálfbæra þróun samfélaga og sjálfbæra nýtingu náttúruauðlinda. Sjálfbær þróun krefst þess að hafnað sé einhæfum lausnum og gagnrýnislausum kröfum um svokallaða hagræðingu og stækkun eininga til þess að fjármagnið geti tekið meira til sín og eins þótt það sé á kostnað almennings og umhverfisins. Vinstrihreyfingin – grænt framboð lítur svo á að verndun líffræðilegrar fjölbreytni og allt sem lýtur að varðveislu náttúru og umhverfis í öllum sínum fjölbreytileika sé eitt af brýnustu viðfangsefnum mannkynsins á nýhafinni öld.

Einhæfni er andstæða fjölbreytninnar. Einhæfni í félagslegu og menningarlegu tilliti birtist okkur í lagskiptu og stéttskiptu eða aðgreindu þjóðfélagi þar sem búseta fer eftir menntun, efnahag, trúarbrögðum, litarhætti o.s.frv. Einhæfni í atvinnulífi birtist okkur í sérhæfingu og verkaskiptingu sem komin er út í öfgar. Slíkt færir samfélögin frá því að geta talist sjálfbær, veldur auknu og óþörfu álagi á umhverfið og dregur úr stöðugleika og aðlögunarhæfni. Áhrif alþjóðavæðingar, sem svo mjög er til umræðu um þessar mundir, eru mótsagnakennd í ljósi spurninga um fjölbreytni eða einhæfni. Auknum ferðalögum, búferlaflutningum og samskiptum af ýmsum toga fylgir sumpart aukin fjölbreytni eða blöndun. Miskunnarlausum kröfum um hagræðingu, sérhæfingu og aukna verkaskiptingu, svo og vaxandi fákeppni víða á mörkuðum vegna markaðsráðandi stöðu stórfyrirtækja, fylgir á hinn bóginn aukin einhæfni.

     
Áherslur Vinstrihreyfingarinnar – græns framboðs á fjölbreytni og sjálfbærni birtast með skýrum hætti í stefnu okkar á sviði atvinnu- og byggðamála. Þar kveður við allt annan tón en í stefnu núverandi ríkisstjórnar.

Í landbúnaði leggjum við áherslu á sjálfbæra búskaparhætti. Við  vörum hins vegar við þróun í átt til aukinnar samþjöppunar og verksmiðjubúskapar. 

Í sjávarútvegi leggjum við áherslu á að fiskimiðin eru sameign þjóðarinnar. Við viljum efla vistvænar strandveiðar, tryggja stöðu sjávarbyggðanna, vinnslunnar í landi og fólksins sem þar býr með byggðatengingu ákveðinna grunnréttinda til auðlindanýtingar. Þannig er stuðlað að fjölbreytni og betra jafnvægi og þróunarmöguleikum innan greinarinnar í senn. Núverandi kvótakerfi ber að fyrna með byggðatengingu og vistvænni nýtingu fiskimiðanna.

Á sviði orkunýtingar og í iðnaði höfum við sömu grundvallaratriði fjölbreytni og sjálfbærni að leiðarljósi. Sjálfbær orkustefna tekur í senn til þess að umhverfisröskun sé í lágmarki við alla frekari orkuöflun og að orkunni sé ráðstafað til verkefna sem koma fólki og almennri atvinnustarfsemi sem mest til góða. 

Í iðnaði og þjónustu er mikilvægast að hlúa að nýsköpun og þróun og hvers kyns vaxtarsprotum framfara og fjölbreytni. Úr lausu lofti er gripið allt nauðhyggjutal um að ekki séu hér forsendur til að bæta lífskjör nema með því að ráðstafa orkulindum landsmanna til erlendra auðhringa og jafnvel almenningsþjónustufyrirtækin líka. Reynslan hérlendis sem erlendis sýnir að yfirgnæfandi meirihluti nýrra starfa verður til í nýjum fyrirtækjum eða smáum og meðalstórum fyrirtækjum sem eru að vaxa. Áherslan á uppbyggingu fárra risastórra og óheyrilega kostnaðarsamra fyrirtækja er þess vegna röng. Hún gengur gegn dómi reynslunnar og leiðir til einæfni en ekki þeirrar fjölbreytni og þess vaxtarumhverfis sem við viljum skapa. Landsfundurinn hafnar blindri stóriðjustefnu núverandi ríkisstjórnar í þágu mengandi stóriðju og við höfnum óafturkræfum náttúruspjöllum sem henni eru samfara.

Landsfundurinn leggur áherslu á að framtíðarsýn okkar er samábyrgt, fjölmenningarlegt þjóðfélag þar sem við njótum góðs af heilnæmu umhverfi og fjölbreytileika mannlegrar tilveru. Í samábyrgðinni felst að við látum okkur hvert annað varða og berum sameiginlega ábyrgð hvert á öðru, á mannlegu samfélagi og umhverfi okkar. Ekki síst er sameiginleg ábyrgð okkar fólgin í því að spilla í engu möguleikum komandi kynslóða til sem bestra lífsgæða. Núlifandi kynslóð hefur engan siðferðilegan rétt til að ana áfram í blindri græðgi, auka sífellt neyslu sína og ganga æ nær umhverfinu, en ætla svo börnum sínum og barnabörnum að sitja upp með reikninginn, þ.e. mengun, sjúkdóma, auðlindaþurrð og almennt skert lífsgæði.

Alþjóðahyggja á forsendum félagslegs réttlætis og lýðræðis

Alþjóðamál varða fyrst og fremst hag og mannvirðingu allra jarðarbúa. Mesta hindrun í vegi þess að hvert mannsbarn geti notið grundvallar réttinda til lífs, heilsu, menntunar og friðar er sívaxandi bil milli ríkra og snauðra. Þetta bil hefur aukist á síðastliðnum tuttugu árum bæði hnattrænt og innan einstakra ríkja. Afleiðingar þessa ranglætis birtast í varanlegri fátækt, auknum barnadauða, misrétti kynja, ólæsi, skipulagðri glæpastarfsemi, auknu flæði eiturlyfja, vændi og kynlífsþrælkun, sem er hið eiginlega þrælahald og mansal nútímans. Þeir sem bera meginábyrgð á hnattrænu ranglæti eru þeir sem hagnast mest á því. Hinir ríku og voldugu viðhalda drottnun sinni yfir þorra mankyns með hervaldi, efnahagsþvingunum og pólitískri kúgun.  

Landsfundur Vinstrihreyfingarinnar -græns framboðs hvetur til upplýstrar og gagnrýninnar umræðu um kosti og galla þeirra breytinga í alþjóðamálum sem gengið hafa yfir heiminn á undanförnum árum og standa enn yfir.

Hnattvæðing sú sem hefur verið mótmælt í Seattle, Prag, Genúa og víðar er hnattvæðing á forsendum fjármagnsins þar sem fjölþjóðlegir auðhringar, ríkisstjórnir voldugustu ríkja heims og yfirþjóðlegar stofnanir sem starfa á þeirra vegum, ráða ráðum sínum án þess að leita til lýðræðislegra stofnana eða hins fátæka meirihluta jarðarbúa. Eðlilegt er að mótmæla þess konar hnattvæðingu. Hnattvæðing sem bætir hag allra verður að vera á forsendum lýðræðis, jöfnuðar og félagslegs réttilætis og með þeim hætti að frelsi og tækniframfarir verði sameign allra. Miklir möguleikar eru fólgnir í tækniþróun, auðveldari ferðalögum og möguleikum í upplýsingasamfélaginu svo dæmi séu tekin. Þessi tækifæri verða að standa öllum jarðarbúum til boða. 

Berjast verður gegn ofurvaldi alþjóðlegra auðhringa og fjármagns, ólýðræðislegum stjórnarháttum og ákvarðanatöku. Styrkja verður lýðræði og tryggja að umhverfisvernd, mannréttindi og jöfnuður milli norðurs og suðurs, þróunarríkja og iðnríkja verði alls staðar hafður að leiðarljósi. Stefna ber að alþjóðasamningum og alþjóðlegum leikreglum sem tryggja þróunarlöndunum vaxtarmöguleika og batnandi lífskjör. Tryggja þarf að hinar ríku þjóðir leggi sitt af mörkum, hemji græðgi sína og setji skorður við óhóflegri neyslu til þess að umhverfinu og lífsskilyrðum á jörðinni verði ekki spillt frekar en orðið er. 

Landsfundurinn leggur áherslu á að markmið þeirra sem berjast gegn neikvæðum þáttum hnattvæðingarinnar er ekki að koma í veg fyrir alþjóðlega samvinnu, heldur þvert á móti að tryggja að hún fari fram á réttlátum og sanngjörnum grundvelli og leikreglurnar séu þannig að allir fái notið sín.  Sífellt fleiri gera sér ljóst að vaxandi gjá í lífskjörum milli ríkra þjóða og fátækra sem og í lífskjörum innan landa er ein helsta ógnunin við frið og farsæld í heiminum. Aukinn skilningur og aðgerðir á þessu sviði eru ein mikilvægasta forsenda þess að takast megi að efla stöðugleika og skapa friðsamlegri framtíðarhorfur í heiminum. 

Staða þjóðmála

Ef litið er til aðstæðna í íslenskum þjóðmálum og þjóðarbúskap um þessar mundir er ljóst að horfur hafa dökknað til muna. Jafnvægisleysið sem skapast hefur í efnahagsmálum og neikvæðar afleiðingar hagstjórnarmistaka á undanförnum misserum blasa nú við. Skýrustu dæmin eru gengishrun íslensku krónunnar og vaxandi verðbólga á undangengnum mánuðum eftir langvinnan viðskiptahalla og jafnvægisleysi í þjóðarbúskapnum. Gríðarleg skuldaaukning heimila, sveitarfélaga og margra greina atvinnulífs gerir það enn brýnna en ella að vextir hér á landi lækki. Rétt er að hafa í huga að tekjuminnstu heimilunum er þröngvað til að taka lán sem bera þyngsta vexti. Vaxtaokrið bitnar því harðast á þeim. Samsvarandi mynd blasir við í atvinnulífinu. Fjárvana fyrirtæki eru mörg að sligast undan þungri vaxtabyrði og stafar atvinnulífinu veruleg hætta af þeirri hávaxtastefnu sem hér er við lýði. Á hinn bóginn varar Vinstrihreyfingin – grænt framboð við áformum ríkisstjórnarinnar um stórfelldar skattalækkanir hjá þeim sem síst þurfa á þeim að halda. Leiðarljós við ákvarðanatöku og stefnumótun í ríkisfjármálum og efnahagsmálum á næstunni á að vera að verja velferðarkerfið, samneysluna og kjör þeirra sem standa höllustum fæti. Þetta er ekki síst mikilvægt í ljósi þess að margir hópar, sem einmitt þurftu mest á að halda, nutu ekki sem skyldi aukinna þjóðartekna á undangengnum árum.  Hinu svokallaða góðæri var allan tímann sorglega misskipt. Ljóst er að sumir hafa hirt til sín óheyrilegan gróða og m.a. notið góðs af skattalækkunum sem komu eigna- og hátekjufólki sérstaklega til góða. Tekjurnar sem ríkissjóður hefur þannig orðið af væru nú betur komnar í minni skuldum og sterkari stöðu ríkissjóðs til að axla byrðarnar þegar harðnar á dalnum.

Skuldaaukning þjóðarbúsins í heild erlendis er mikið áhyggjuefni. Þótt heldur dragi nú úr halla á vöruskiptajöfnuði dugar það lítið upp í viðskiptahallann í heild vegna þess að afborganir og vextir af ört vaxandi erlendum skuldum koma þar upp á móti. Endalaust sjálfshól forustumanna ríkisstjórnarinnar um hina farsælu efnahagsstjórn og góðæri er því miður innihaldslaust í ljósi gríðarlegs uppsafnaðs viðskiptahalla, gengishruns krónunnar, verðbólgu sem mælist þreföld til fjórföld á við það sem gerist í nágrannalöndunum og einhverra hæstu vaxta sem þekkjast á byggðu bóli. Góðærið var að miklu leyti tekið af láni. Reikningurinn er ennþá ógreiddur og hleður á sig dráttarvöxtum.

Annað stórfellt þjóðfélagsvandamál er hin alvarlega byggðaröskun sem nú blasir við íslenskri þjóð. Einkavæðing og stórfelld afturför í almannaþjónustu, kvótasetning og samdráttur í hefðbundnum atvinnugreinum, erfiðleikar sveitarfélaga þar sem fólki hefur fækkað og tekjur lækkað, allt þetta og margt fleira er mótdrægt landsbyggðinni og því fólki sem þar heyr sína lífsbaráttu. Núverandi ríkisstjórn Sjálfstæðisflokks og Framsóknarflokks hefur reynst ófær um að bregðast við með marktækum hætti. Landsfundurinn leggur áherslu á að raunhæfar aðgerðir til að koma byggðaþróun í jafnvægi snúast ekki síst um að hafa fjölbreytni að leiðarljósi. Ýmsar nágrannaþjóðir hafa náð miklum árangri með því að styrkja undirstöður og innviði samfélaganna, bæta samgöngur og fjarskipti, efla menntun, hlúa að fjölbreytni í atvinnulífi o.s.frv. Staðreynd er að Ísland leggur minna af mörkum til byggðamála en nágrannalöndin, þó að vandamálið sé hrikalegra hér en annars staðar.

Með einkavæðingu almannaeigna hefur framganga ríkisstjórnarinnar verið með endemum og nú síðast hefur steininn tekið úr í málefnum Landsímans. Þar þjösnast ríkisstjórnin áfram með eitt af verðmætustu og mikilvægustu almenningsþjónustufyrirtækjum landsins í andstöðu við vilja almennings og hlustar ekki á nein varnaðarorð. Landsfundur Vinstrihreyfingarinnar – græns framboðs krefst þess að fallið verði frá áformum um einkavæðingu Landsímans. Einkavæðing innan velferðarþjónustunnar verði tekin af dagskrá og áskilur Vinstrihreyfingin – grænt framboð sér rétt til að færa einkavædda almannaþjónustu til opinberra aðila á nýjan leik.

Stóriðjuáform og umhverfismál þeim tengd eru enn eitt sviðið þar sem ríkisstjórnin hefur klofið þjóðina í herðar niður með offorsi sínu. Ekki hafði hún fyrr tapað orustunni um Eyjabakkana en allt var sett á fulla ferð að undirbúa ennþá hrikalegri framkvæmdir norðan Vatnajökuls. Með Kárahnjúkavirkjun væri efnt til mestu umhverfisröskunar og meiri þjóðhagslegrar áhættu en nokkurri framkvæmd hefur nokkru sinni fylgt. Jafnframt er nú unnið að því að virkja í efri – Þjórsá og þar með raska neðsta hluta friðlandsins í Þjórsárverum, sem menn héldu að búið væri að kaupa grið. Afstaða ríkisstjórnarinnar til loftslagssamnings Sameinuðu þjóðanna er líka dæmigerð fyrir einsýni og skilningsleysi gagnvart einum stærsta umhverfisvanda okkar tíma. Ríkisstjórnin virðist hvorki heyra né skilja gjörbreytt viðhorf landsmanna til umhverfismála og náttúruverndar. 

Framganga núverandi ríkisstjórnar á mörgum sviðum velferðarmála hefur verið metnaðarlítil og í mörgu tilliti gert illt verra. Helsta undantekningin er lenging fæðingarorlofs, sem vissulega var þarft skref í rétta átt. Ófremdarástand blasir við í húsnæðismálum í kjölfar þess að félagslega kerfið var lagt niður og er brýnt að ráðist verði í stórfellt endurreisnarstarf á því sviði. Kjör og aðstæður öryrkja og margra aldraðra eru til skammar og þarf að stórbæta þau. Skólakerfið er fjársvelt og í sífelldri vörn gegn kröfum um skólagjöld.  Grafið hefur verið undan heilbrigðiskerfinu á ýmsum sviðum, þannig að ekki er unnt að uppfylla þarfir þeirra er heilbrigðisþjónustu þurfa að njóta. Þetta birtist í verri þjónustu og vaxandi biðlistum. Þegar sjást þess merki að gjaldtaka hefur leitt til þess að efnalítið fólk á þess ekki kost að leita sér lækninga. Ýmis samfélagsleg vandamál þarfnast úrlausnar, svo sem aukin vímuefnaneysla og hrikalegar afleiðingar hennar á einstaklinga, fjölskyldur og samfélagið allt. 

Það er því ljóst að á fjölmörgum sviðum þarf að taka til hendi og breyta í grundvallaratriðum frá stefnu núverandi ríkisstjórnar. Vinstrihreyfingin – grænt framboð hefur þegar lagt til á Alþingi að gerð verði áætlun um markvissar umbætur í velferðarmálum og þróun velferðarsamfélags til framtíðar.  

Framtíðin björt í fjölbreyttu samfélagi

Þrátt fyrir að horfur í íslenskum þjóðarbúskap hafi versnað til skemmri tíma litið er enginn vafi á því að Íslendingar eru gæfusöm þjóð og eiga  mikla möguleika á að skapa hér á landi þróað og farsælt velferðarsamfélag í fremstu röð. Styrkur Íslands felst í mörgu, í stórbrotinni náttúru og auðlindum lands og sjávar, í menntun og mannauði, í legu landsins og friðsæld samfélagsins, í sjálfstæði og sjálfsákvörðunarrétti þjóðarinnar, í sterkum menningarlegum rótum og samheldni þegar á reynir. 

Vinstrihreyfingin-grænt framboð vill bæta menntun og skilyrði til menningar- og listsköpunar, efla á breiðum grundvelli hvers kyns rannsóknar- og þróunarstarf og taka sér þar til fyrirmyndar þau lönd sem skara fram úr í þeim efnum.  Á komandi árum eiga það að vera forgangsverkefni að byggja upp og efla innviði samfélagsins á landinu öllu. Bæta þarf samgöngur og fjarskipti, tryggja nauðsynlega almannaþjónustu í öllum byggðarlögum, standa vörð um öflugt samábyrgt velferðarkerfi og hafa fjölbreytni og sjálfbærni að leiðarljósi í allri atvinnuuppbyggingu. Með því móti eiga Íslendingar fágæta möguleika til að skapa skilyrði fyrir blómlegt og fjölbreytt mannlíf um land allt. Réttindum okkar, sem hefur hlotnast að byggja þetta land nú um stundir, fylgja einnig skyldur. Við erum gæslumenn landsins og okkur ber skylda til að skila því af okkur í hendur þeirra sem við taka þannig að þeirra möguleikar til lífsgæða, ekki síst til að njóta náttúrunnar, sé engu síðri en okkar.   

Lokaorð

Landsfundur Vinstrihreyfingarinnar - græns framboðs, haldinn í Reykjavík 19.-21. október 2001, hvetur landsmenn til að taka höndum saman á þeim afdrifaríku mánuðum sem framundan eru og efla þann flokk sem einn heldur á lofti fánum róttækrar vinstri stefnu og umhverfisverndar. Leiða þarf til öndvegis virðingu fyrir manninum og umhverfi hans, standa vörð um náttúru landsins, sjálfstæði, menningu og tungu þannig að hér megi þróast fjölmenningarlegt og samábyrgt velferðarsamfélag.

Stjórnmálaályktun þessari fylgja sérstakar ályktanir m. a. um: 

sveitastjórnarmál,  menningar- og menntamál, velferðar-, efnahags- og kjaramál, umhverfismál, atvinnu- og byggðamál, utanríkis- og friðarmál, alþjóðamál.

